
বেল্লিক রামায়ণ।
১০৫





এইরূপ নানা কথা ভাবিতে ভাবিতে।

সমগ্র দিনটে কেটে গেল কোনমতে॥

ক্রমে সন্ধ্যাকাল এসে হলো উপস্থিত।

শুইয়া পড়িল বুড়ী হইয়া ব্যথিত॥

ক্রমে আরাে দুই ঘণ্টা তিন ঘণ্টা যায়।

গৃহে দর্পবাবু উপস্থিত পুনরায়॥

দেখে উঁকি ঝুঁকি মেরে কোথায় জননী।

ঘুমায়ে বা আছে জেগে দেখে তা তখনি॥

দেখিল ভূমেতে পড়ি রয়েছে ঘুমায়ে।

তখন সে চুপি চুপি বাজারেতে গিয়ে॥

একটি টাকার নানাবিধ যে খাবার।

কিনিয়া আনিল শীঘ্র নিমিত্তে ভার্য্যার॥

উত্তম আলুরদম লুচি তর্কারী।

পানতুয়া মতিচুর জিলিপি কচুরি॥

সন্দেশ মােহনভােগ পেরাকী ও বুঁদে।

আনিল বৃহৎ এক রুমালেতে বেঁধে॥

চুপিচুপি নিজ গৃহদ্বারেতে আঘাত।

করয় সে ব্যস্ত হয়ে লাগাইয়ে হাত॥

মানিনী রমণী তার উঠে মানভরে।

খুলিয়া দিল যে দ্বার অতীব সত্বরে॥

পরে পুনরপি গিয়ে করয় শয়ন।

মহামানভরে মহা ক্রোধেতে তখন॥

